
Некедегі әйелдерді құқықтық қорғау

Legal protection of married women

Аңдатпа
Бұл мақалада некеде тұрған әйелдердің құқықтық қорғалуының маңызы мен негізгі аспектілері қарастырылады. Әйелдердің құқықтарын қорғау – отбасы институтының тұрақтылығын қамтамасыз етудің және қоғамдағы гендерлік теңдікті сақтаудың негізгі факторы. Қазақстан Республикасының заңнамасы негізінде әйелдердің некеде және ажырасу кезінде құқықтарын қорғау,арнайы әйелдерді қорғау мекемелерінің ашылуы сондай-ақ тұрмыстық зорлық-зомбылықтан қорғау мәселелері талданады.

Annotation
This article discusses the importance and main aspects of the legal protection of married women. The protection of women's rights is a key factor in ensuring the stability of the family institution and maintaining gender equality in society. On the basis of the legislation of the Republic of Kazakhstan, the issues of protection of women's rights in marriage and divorce, the opening of special institutions for the protection of women, as well as protection from domestic violence are analyzed.

Қазіргі уақытта бүкіл әлемде тарихи түрде қалыптасқан ерлердің әйелдерге үстемдігі өзгерістерге ұшырауда. Тәуелсіздік жылдары Қазақстан да ерлер мен әйелдердің құқықтары мен заңды мүдделерін қорғау саласында елеулі жетістіктерге жетті. Қазіргі уақытта Қазақстан Республикасы әйелдердің құқықтарын қамтамасыз ету және қорғау мәселесінде көптеген жұмыстар атқарды. Әйелдердің құқықтарына қатысты негізгі ережелер Конституцияда көрініс тапқан, сондай-ақ Қазақстан Республикасы әйелдердің құқықтарына қатысты негізгі халықаралық пактілер мен келісімдерге қол қойды. Тарихи кезеңдерде әйелдер өз құқықтары мен мүмкіндіктерін жүзеге асыруда көптеген шектеулерге ұшырап, бұл ерлермен салыстырғанда теңсіздікке себеп болды. Әйелдерге саяси құқықтардың берілмеуі негізгі мәселе болып, сайлау процесінде белсенді және пассивті құқықтардағы теңсіздікке әкелді. Барлық әйел мен ерлердің  құқықтар мен мүмкіндіктерді теңестірудің маңыздылығы артқан сайын, көптеген мемлекеттер заңдар мен тәжірибелерде өзгерістер енгізді, бірақ әлі де бірқатар мәселелер сақталуда.Қазіргі уақытта кейбір елдерде әйелдердің саяси құқықтары шектелуде. Мұндай елдерге Ватикан, Бруней және Ливан сияқты мемлекеттерді мысалға келтіруге болады, себебі оларда әйелдердің саяси өмірге толыққанды қатысуына әлеуметтік, мәдени және заңдық тосқауылдар бар. Мемлекеттердің әйелдерге қатысты ұлттық саясаттарын негізге ала отырып, әйелдерге қатысты кемсітушіліктің жойылғанын, қазіргі мемлекеттердің осы құжаттардың талаптарын орындап отырғанын және ғасыр өткен соң әйелдердің жағдайы жақсарғанын айтуға болады ма деген сұрақ туындайды.Әйелдердің құқықтарын қорғауға қатысты маңызды тақырыптардың бірі – білім алу мәселесі. Бұған дейін айтқанымыздай, 1960 жылы ЮНЕСКО аясында қабылданған Конвенцияға сәйкес, әрбір адам, жынысына қарамастан, білім алу құқығына ие болуға тиіс. Алайда, бұл құқық әлі де белсенді түрде бұзылып отыр, әсіресе мұсылман елдерінде[1].
 Әйелдердің жағдайы туралы комиссия аясында 1967 жылғы 7 қарашада БҰҰ Бас ассамблеясымен қабылданған «Әйелдерге қатысты кемсітушілікті жою туралы Декларация» жобасы әзірленді. Декларацияның қабылдануы кезінде ең көп пікірталас туғызған баптар 6-бап (неке және отбасы мәселелеріндегі теңдік) және 10-бап (еңбек қатынастары мәселелері) болды. 6-бапта былай делінген: «Отбасының бірлігі мен келісімін сақтауға зиян келтірмей, отбасы кез келген қоғамның негізгі ұясы болып қала отырып, әйелдердің, оның ішінде тұрмыс құрған және тұрмыс құрмаған әйелдердің азаматтық құқықтарда еркектермен тең құқықтарға ие болуын қамтамасыз ету үшін қажетті барлық шаралар, әсіресе заңнамалық шаралар қабылдануы тиіс, атап айтқанда:
 а) меншік сатып алу және мұраға қалдыру, сонымен қатар оны басқару, пайдалану және иелік ету құқығы, оның ішінде неке жағдайында алынған меншік; 
б) тең құқықтар мен әрекет қабілеттілігі; 
в) адамдарды көшіріп-қондыру туралы заңнамаға қатысты еркектермен тең құқықтар».
Енді дискриминацияға әкелетін жыныс бойынша кез келген ерекшеліктерге тоқталатын болсақ, егер ол:
– әйелдерге әдейі немесе кездейсоқ зиян келтірсе;
– қоғамға жалпы әйелдердің құқықтарын жеке және қоғамдық салада тануға кедергі келтірсе; 
– әйелдердің адам құқықтары мен негізгі бостандықтарын пайдалануына кедергі келтірсе.
Конвенцияның 5-бабы мемлекеттерді келесі мақсаттарда қажетті шараларды қабылдауға шақырады:
а) ерлер мен әйелдердің әлеуметтік және мәдени мінез-құлық үлгілерін өзгерту арқылы жаман түсініктерді жою және жыныстардың бірінің төмендігі немесе басымдылығы туралы ұғымдарға, сондай-ақ ерлер мен әйелдердің рөлдеріне қатысты стереотипті әдеттер мен практикаға тыйым салу;
б) отбасы тәрбиесінде аналықтың әлеуметтік функция ретінде дұрыс түсінілуін және балаларды тәрбиелеу мен дамытуға қатысты ерлер мен әйелдердің ортақ жауапкершілігін мойындауды қамтамасыз ету, бірақ әрдайым балалардың мүдделері бірінші орынға қойылатындығын ескеру[2].Елімізде соңғы жылдары арнайы орталықтар жиі ашылуда ол– қиналғандарды дағдарыстан алып шығу мақсатында ашылған мемлекеттік мекеме. Астана қаласы әкімдігі жанынан 2013 жылы ашылған «Үміт» дағдарыс орталығының заңгері Зарина Дәулетқызы әйелдер құқығының тапталуына көбіне тұрмыстық түсініспеушіліктер себеп болатынын айтады. Кикілжіңнің соңы қол көтерумен аяқталады. «Орталықты бәрі өзі тауып, біліп келмеген. Кейбіреуін полицейлер, енді біреулерін дәрігерлер, әлеуметтік қызмет көрсетушілер немесе білім саласының мамандары бағыттап жібереді», дейді заңгер. Маманның мәліметінше, әйелдер құқығының бұзылуына көбінде олардың сауатсыздығы себеп болады екен. Зардап шеккендердің басым бөлігі – қарапайым құжаттарды, жеке мәліметтерін дұрыс толтыра алмайтындар және орта біліммен шектелгендер. Бұдан бөлек, азаматтық некедегі әйелдердің құқығы жиі бұзылатын көрінеді. 
Бір ғана Алматы қаласындағы осындай орталықта 2018 жылы барлығы 274 адам қызмет алған, оның 99-ы әйел, қалғаны – балалар. Демек, шамамен елімізде жыл сайын 1300-ге жуық әйел, құқығының тапталуы былай тұрсын, өз отбасында өздерін керексіз сезінеді, содан соң өмірден безінеді. Ал мұндай орталықтар барлық облыста әлі ашыла қоймаған. Сондықтан тіркелмеген, көмек сұрай алмай жүргендері қаншама? Осыдан-ақ олардың құқығы қорғалған деп кесіп айтуға келмейді[3].Енді отбасы ішіндегі зорлық-зомбылық қылмыстарына тоқталатын болсақ ол– тұлғаға қатысты жасалатын тұрмыстық қылмыстық қол сұғушылықтың ең қауіпті түрі болып табылады, себебі адам үшін, сөзсіз, ең бағалысы - отбасындағы ең маңызды құндылықтарға - өмірі мен денсаулығына қатер төнеді. Осы қылмыстар қоғам мен мемлекетке орасан зор нұқсан келтіреді, жалпы мемлекет тіршілігіндегі отбасы рөлінің төмендеуіне әкеліп соғады, отбасы ішінде орын алатын келіспеушіліктер, түсінбеушіліктер үлкен жанжалдарға әкеліп соғады және оларды осылай шешу әдетке айналуда жәнеде отбасылық зорлық-зомбылықта жәбір көрушінің көп бөлігі әйел адамдар болып табылады.
Дәл сондықтан, отбасы ішіндегі зорлық-зомбылық қылмыстарына қарсы күрес қазіргі кездегі қылмыстық саясаттың ең маңызды бағыттарының бірі ретінде қаралады. Өкінішке орай, олардың сандық та (ауыр зорлық-зомбылық қылмыстарының өсуі), сапалық та өзгерістерін белгілеуге қажеттіліктер бар. Бұл өз кезегінде қылмыстық заңнаманың өзгеруіне де негіз болып отыр.

2015 жылдың халық санағындағы мәліметтерді есепке алғанда, елімізде 2017 жылы 1 наурыздағы халықтың саны 18 млн. адамды құрғаны мәлім. 2016 жылы елімізде әйел адамдардың саны 8282 мың, оның ішінде 0,4% әйелдер жалпы қылмыстардан (34515), 0,1% зорлық-зомбылықтан (отбасы ішіндегі зорлық-зомбылықтан 9558) жәбір көргендер. Отбасылық-тұрмыстық салада кісі өлтіру және кісі өлтіруге оқталу бойынша: 2015 жылы – 578; 2016 жылы – 490; 2017 жылы – 410; 2018 жылы – 336; 2019 жылы - 320 зорлық-зомбылық фактілері тіркелді .
Отбасын зорлық-зомбылықтан қорғау проблемаларымен мемлекеттік органдармен қатар әр түрлі үкіметтік емес ұйымдар айналысады, нақтырақ айтқанда Қазақстанда әйелдер мен балаларды зорлық- зомбылықтан қорғау проблемаларымен 24 үкіметтік емес ұйымдар айналысады (10 жыл бойы дерлік Алматы қаласында ғана тұрақты қызмет ететін: «Подруги», «Забота» дағдарыс орталықтары). Алайда ер адамдарды зорлық-зомбылықтан қорғау үшін де 2 (әлі тіркелмеген) дағдарыс орталықтары ( Алматы қаласында және Оңтүстік Қазақстан облысында) құрылды[4].
Болашақта Қазақстан Республикасындағы 2030 жылға дейінгі отбасылық және гендерлік саясат тұжырымдамасында көзделгендей,  Қазақстан үшін гендерлік және отбасылық бағыттар бойынша міндеттерді нақты айқындау маңызды. Отбасылық саясатты гендерлік теңдік міндеттерін орындау құралы ретінде пайдалануға болады, ал гендерлік саясат отбасылық проблемалардан әлдеқайда көп және қоғамдық өмірдің барлық салаларына әсер ететін жан-жақты стратегия ретінде қарастырылуы керек деп санаймыз.
Мемлекеттік және мемлекеттік емес мүдделі тараптарды саясатты әзірлеуге неғұрлым тереңірек тарту үшін қосымша күш-жігер жұмсау қажет. Барлық мемлекеттік мүдделі тараптардың белсенді қатысуын қамтамасыз етудегі ағымдағы проблемалар салалық министрліктердің зерттеулер жүргізу, ақпаратты талдау және олардың стратегиялық жоспарларына әлі енгізілмеген жобаларды әзірлеу саласындағы ресурстары мен мүмкіндіктерінің шектеулігімен негізделген.
Гендерлік теңдік стратегиясының нәтижелілігі институционалдық базаның болуына, жеткілікті қаржыландыруға, мемлекеттік мекемелердің әлеуетін үздіксіз дамытуға, сондай-ақ есеп берудің, мониторинг пен бағалаудың нақты тетіктеріне байланысты. Қазақстан ұлттық комиссияның бастамасымен Орталық және жергілікті деңгейлерде өзінің гендерлік қызметін институционализациялауды қолға алып жатыр. Яғни осы негізде белгілі бір жетістіктерге жетуге болатындығын Еуропа тәжірибесіне сай көз жеткізіп отыр.
Алайда, әртүрлі мемлекеттік құрылымдардың рөлдері мен міндеттерін нақтылау, сондай-ақ барлық мемлекеттік органдар мен қатысушылардың, атап айтқанда, ұлттық комиссия хатшылығының әлеуеті мен ресурстарын ұлғайту бойынша гендерлік бағдарланған саясатты қалыптастыруға, сондай-ақ оны іске асыру мен мониторингтеуге жәрдемдесу саласында қосымша шаралар қажет деп санаймыз[5].

